
Dòighean sìmplidh airson 
nas lugha de lùthas a 
chaitheamh, bilichean an 
taighe a lùghdachadh agus 
taic fhaighinn

Sùil air 
comhairle 
lùthais

Tha an t-àrdachadh ann an cosgaisean bith-
beò agus prìsean lùthais a’ fàgail mòran dhinn 
fo dhragh. Air feadh na RA, tha na milleanan de 
dhaoine nach eil cinnteach mar a phàigheas iad na 
bilichean lùths, agus tha fiachan lùths air choreigin 
aig àireamh nach beag de dhaoine, no feumaidh 
iad co-dhùnaidhean duilich a dhèanamh a thaobh 
teasachadh an dachaighean.

Ma tha thu eòlach air an 
t-suidheachadh seo, chan eil thu 
nad aonar – buailidh gainnead 
airgid air duine sam bith. Ach tha 
taic ri fhaighinn agus dh’fhaodte 
gun dèan e diofar mòr ma shireas 
tu taic tràth.

Chaidh an treòir seo a 
chruthachadh airson comhairle 
fheumail a dh’obraicheas 

a thoirt seachad, ag innse 
dhut mar a stiùiricheas tu na 
chaitheas tu de lùthas, mar a 
sheachnas tu cosgaisean air 
nach eil feum agus mar a chumas 
tu do thaigh cofhurtail.

Tha an stiùireadh a tha na 
bhroinn sùbailte a dh’aona-
ghnothaich. Dh’fhaodte gu 
bheil thu a’ dèanamh cuid dhe 
na rudan seo mar-thà agus tha 
sin taghta. Togar càrn mòr de 
chlachan beaga thar ùine agus 
ma gheibh thu deagh chomhairle, 
dh’fhaodte nach fhàs cùisean 
buileach cho dona agus gun toir e 
misneachd dhut.

An ro-ràdh

Clàraich 
airson 
barrachd taic
Cha leig thu leas ach 
tadhal air signup.
charis.group no an còd 
QR a sganadh is am 
fiosrachadh a lìonadh.

Gheibh thu naidheachd 
mu na sgeamannan 
taice againn an uair sin 
agus an taic a bhios ri 
làimh math dh’fhaodte 
agus mar a dh’iarras  
tu e.

signup.charis.group
signup.charis.group

Aig Charis, tha misean sìmplidh ach ro-chudromach 
againn: taic a thoirt do dhaoine nuair a bhios 
dearg-fheum aca air. Leis mar a tha cosgaisean 
lùthais a’ dol am meud, na th’ ann de bhrùthadh 
air teaghlaichean agus mì-chinnt a thaobh càit am 
faighear comhairle, tha fhios againn gun cuir sin 
dragh mòr air daoine. Stèidhich sinn an sgeama 
‘Let’s Talk’ ri linn sin – airson ’s gum bi e nas fhasa 
taic fhaighinn nach eil tuilleadh ’s teicnigeach.

Thug sinn cruinn gnàth-
chomhairle fheumail san treòir 
seo a nì diofar nad dhachaigh-
sa an-diugh. Tha e a’ seasamh 
ri taobh a’ chòrr dhen taic 
a bheir Charis seachad, a’ 
gabhail a-staigh iomairtean le 
maoineachadh, mar fonndas 
lùthais ‘Let’s Talk’ a chuidicheas 
teaghlaichean a tha ag iarraidh 
uidheamachd a chaitheas nas 
lugha de lùthas agus taic eile 
airson buan-chosgaisean a 
lùghdachadh.

Tha sinn fada an comain nan 
companaidhean lùthais a 
chuireas maoin dha na fuinn 
seo, cha b’ urrainn dhuinn taic 
mar seo a thoirt seachad as 
aonais. Tha an dealas aca ro-
chudromach is sinne airson 
teaghlaichean a chuideachadh 
ann a bhith a’ lùghdachadh 
na chaitheas iad de lùthas is 
a’ dèanamh an dachaighean 
nas èifeachdaiche a thaobh 
lùthas airson ’s gum bi iad a’ 
faireachdainn nas tèarainte aig 
an taigh.

Tha sinn airson stiùireadh soilleir 
feumail is earbsach a thoirt 
seachad – gun a bhith toinnte 
no daor-bhreitheach. Ge be 
atharraichean beaga as urrainn 
dhut dèanamh an-diugh a tha fa 
near dhut no taic a bharrachd, 
tha sinn an dòchas gun toir an 
treòir seo barrachd misneachd 
agus fiosrachaidh dhut.

Facal o Jessica Taplin CEO, Charis

Tha Charis ag obair ann an com-pàirteachas 
le solaraichean lùthais is taigheadais, 
coimhearsnachdan is buidhnean taice airson 
daoine a chuideachadh nach dèan a’ chùis air 
cosgaisean bith-beò, gu sònraichte bilichean 
lùthais. Tron iomairt ‘Let’s Talk’, tha Charis a’ 
toirt seachad taic fheumail, stiùireadh soilleir 
agus cothrom air sgeamannan maoinichte airson 
cosgaisean taighe a lùghdachadh is airson piseach 
a thoirt air deagh shunnd dhaoine.

Tha ‘Let’s Talk’ a’ gabhail a-staigh 
iomairtean mar fonn lùthais 
‘Let’s Talk’, sgeama le aonta 
Ofgem a bheir uidheamachd 
nach caith uiread a lùthas do 
theaghlaichean a tha airidh orra 
agus taic eile.

Ma chuireas tu feadhainn nas 
èifeachdaiche an àite seann 
uidheamachd no feadhainn 
bhriste, is urrainn dhut nas 
lugha de lùthas a chaitheamh is 
buan-bhilichean a lùghdachadh 
agus fàsaidh an taigh agad nas 
cofhurtaile ri linn.

Chan e dìreach taic airgid a 
th’ ann am ‘Let’s Talk’. ’S e 
fiosrachadh earbsach a tha fa 
near dhuinn, a’ mìneachadh 
do dhaoine nas urrainn dhaibh 
dèanamh agus gan cuideachadh 
ma bhios barrachd taic a dhìth 
orra.

Mu dheidhinn ‘Let’s Talk’
An diofar a nì taic cheart 

Tha Charlotte na màthair gun 
chèile, le nighean a tha còig agus 
naoidhean a tha ceithir mìosan a 
dh’aois. Nì i obair pàirt-ùine agus 
chan eil airgead gun chrìoch aice 
mar sin is i na pàrant.

Nuair a bhris am fuaradair aice, 
dh’fhàg sin ann an staing fiù 
nas motha i. Ged a bha dearg-
fheum aice air an uidheam, cha 
robh airgead gu leòr aice airson 
fear ùr fhaighinn agus rinn sin 
cùisean glè dhoirbh dhi. Agus 
thàinig an uair sin an geamhradh 
a bharrachd air sin. As aonais 
inneil a thioramaicheadh an càrn 
de dh’aodach aice, cha robh 
ann ach trom-laighe. “Dh’fhàg 
sin ann an staing nas doimhne 
mi agus cha robh airgead 
agam airson tioramaichear a 
cheannach.”

Mhol caraid dha Charlotte 
bruidhinn ri fonn lùthais ‘Let’s 
Talk’ aig Charis. Cha robh e 
doirbh tagradh a chur agus ann 
am beagan làithean, fhuair i 
fuaradair ùr agus tioramaichear 
nach caith ach glè bheag de 
lùthas.

Thug an taic seo faochadh 
dhi ’s i ann an dearg-staing 
agus dh’fhuasgail sin cuid 
dhen dùbhlan a bha roimhpe 
agus dh’fhàs cùisean nas 
seasmhaiche ri linn. 5

Cuir dheth e ’s thoir am  
pluga às

Caithidh solais, tbh is bathar-
dealain taighe dealan fiù nuair a 
bhios iad ann an standby:

	¤ Cuir dheth uidheaman aig a’ 
phluga a ghnàth nuair nach bi 
feum agad orra.

	¤ Cleachd càballan 
leudachaidh aig a bheil 
suidse air/dheth airson ’s gum 
bi e nas fhasa an cur dheth, 
gu sònraichte mas a siostam 
dibhearsain no oifis taighe a 
th’ ann.

Uinneagan is seula nan dorsan

Cuir casg air siabadh gaoithe ’s 
call teasa:

	¤ Cuir stiallan sìmplidh mun 
cuairt air cèisean uinneagan 
is dhorsan a chumas a’ 
ghaoth a-muigh.

	¤ Cleachd clàran-maide, 
stiallan bruise no stuth-
seulachaidh airson na 
beàrnan aig bonn dhorsan, 
ann an tuill-iuchraichean is 
mun cuairt air bogsaichean-
litreach a dhùnadh.

Foidhle rèididheatair

Cha chosg foidhle rèididheatair 
mòran is tha e furasta a chur an 
sàs. Tilgidh e air ais an teas chun 
an t-seòmair is fàgaidh sin nas 
blàithe e:

	¤ Geàrr nas lugha e ach 
am freagair e air na 
rèididheataran agad is cuir 
am foidhle air an cùlaibh.

	¤ Dèan seo le rèididheataran 
a th’ air balla ris an taobh 
a-muigh an toiseach.

Am broinn an taighe

Bolgain-sholais a chaitheas nas 
lugha de lùthas

Cha chaith bolgain LED uiread a 
lùthas is a chaitheas na bolgain 
thradaiseanta agus mairidh iad 
mòran nas fhada agus, ri linn sin, 
cha leig thu leas fear ùr fhaighinn 
cho tric agus bidh e nas saoire 
an cumail air.

	¤ Cuir feadhainn LED an àite 
nam bolgan a chuireas tu air 
as trice – can sa chidsin, san 
t-seòmar-suidhe agus san 
trannsa.

Tagh acainnean-taighe 
èifeachdach

Ma cheannaicheas tu acainn-
taighe a tha nas èifeachdaiche, 
dh’fhaodte gum bi an acainn 
fhèin nas daoire an toiseach ach 
cha chosg thu uiread ga ruith 
thar an ùine fhada.

	¤ Thoir sùil air leubail an lùthais 
aig an acainn – ’s e A an 
rangachadh as èifeachdaiche, 
G am fear as miosa.

Bi glic leis na h-acainnean-
taighe

	¤ Na goil ann an ceatal 
ach uiread a dh’uisge ’s a 
dh’fheumas tu.

	¤ Cuir nigheadair-shoithichean 
air nuair a bhios e làn 
shoithichean is cleachd 
prògram eco ma bhios sin 
aige.

	¤ Cùm criathragan is seulan 
nan acainnean glan ach 
an ruith iad cho math ’s a 
ghabhas.

Dèan còcaireachd thapaidh

	¤ Cuir mullach air gach pana 
’s cuir gach pana air cearcall 
a tha iomchaidh a thaobh 
meud.

	¤ Deasaich iomadh biadh aig 
an aon àm, reòth an còrrlach 
is caomhain ùine ’s lùthas.

	¤ Caithidh àmhainnean 
mheanbh-thonn, cucaran 
slaodach, innealan-
fraidhigidh adhair is 
àmhainnean le gaotharan nas 
lugha de lùthas a ghnàth na 
h-àmhainnean àbhaisteach 
is tu a’ dèanamh biadh nas 
lugha.

Bi glic leis an fhuaradair is an 
reòthadair

	¤ ’S ann eadar 0 is 4°C as fheàrr 
a dh’obraicheas fuaradair 
agus reòthadair aig mu 
thuaiream −18°C.

	¤ Na fàg loma-làn iad ach na 
fàg cha mhòr falamh iad 
a bharrachd – ’s e acainn-
taighe a tha meadhanach 
làn as fheàrr a thaobh ruith 
èifeachdach.

	¤ Fàg beàrn aig a’ chùlaibh agus 
air a dhà thaobh airson ’s gun 
teich an t-adhar blàth às.

Anns a’ chidsin

Cleachd nas lugha de dh’uisge 
teth

	¤ Mar is trice, caithidh fras nas 
lugha de lùthas agus uisge na 
amar.

	¤ Ma dh’fhuiricheas tu fiù 
mionad nas lugha san 
fhrasair, lùghdaichidh sin na 
cosgaisean lùthais agad thar 
bliadhna.

	¤ Agus saoil am b’ fheàirrde 
thu ceann-froise nas 
èifeachdaiche airson fiù 
barrachd a chaomhnadh.

Gocan is toidhleatan

	¤ Cuir dheth an goc fhad ’s 
a bhruiseas tu d’ fhiaclan 
no fhad ’s a nigheas tu do 
làmhan.

	¤ Ma tha an goc agad a’ snighe, 
càirich e cho luath ’s a 
ghabhas.

	¤ Ma tha dà roghainn 
sruthlachaidh aig an 
toidhleat agad, cleachd an 
tè nas lugha nuair a bhios sin 
iomchaidh..

Dèan nigheadaireachd 
thapaidh

	¤ Nigh d’ aodach aig 30°C mas 
urrainn idir – obraichidh an 
siabainn a th’ againn an-
diugh le uisge nas fhuaire.

	¤ Fuirich gus am bi an inneal-
nigheadaireachd làn, seach a 
bhith ga chur air ’s e leth-làn.

Tioramachadh is iarnaigeadh

	¤ Tioramaich aodach ris an 
adhar mas urrainn; tha 
tioramadairean-aodaich am 
measg nan acainnean-taighe 
a chaitheas a’ chuid as motha 
de lùthas.

	¤ Glan criathrag an 
tioramadair-aodaich gu 
cunbhalach.

	¤ Fuirich leis an iarnaigeadh gus 
am bi beagan a bharrachd 
agad is tòisich leis an stuth 
a dh’fheumas teas beag an 
toiseach.

San t-seòmar-ionnlaid Nigheachan

A’ cumail smachd air an teas

	¤ Ma chuireas tu an 
tearmastad eadar 18 is 21°C, 
bidh sin cofhurtail mar is 
trice.

	¤ Nan ìslicheadh tu an 
teas dìreach aon cheum, 
lùghdaichidh sin na chosgas 
tu air teas.

	¤ Cleachd bhalbhaichean 
ann an seòmraichean-
leapa airson an cumail 
nas fhionnaire na na 
seòmraichean far am bi sibh 
tron latha.

Cuir an teas agad gu làn-fheum

	¤ Cùm àirneis is cùirtearan air 
falbh o na rèididheataran.

	¤ Ma bhios bàrr rèididheatair 
fuar, leig às an t-adhar a tha 
an sàs na bhroinn.

	¤ Dùin na cùirtearan agad 
aig ciaradh an fheasgair is 
cleachd clàran-maide airson 
’s gun caill thu nas lugha de 
theas.

Uisge teth

	¤ Suidhich an tearmastad aig 
siolandairean uisge theth aig 
mu thuaiream 60°C.

	¤ Cleachd tìmear airson ’s gun 
tèid an t-uisge a theasachadh 
dìreach nuair a bhios feum 
agad air.

	¤ Ma chuireas tu stuth 
fuachd-dhìonach mu cuairt 
air siolandair uisge theth, 
glèidhidh e an teas nas 
fhaide.

Gad chumail fhèin blàth

Ma chleachdas tu plaide, plaide 
blàthachaidh no botal uisge 
theth is ma chuireas tu ort 
barrachd aodaich, bidh thu 
cofhurtail fhathast gun ìre teas 
an t-seòmair a chur an àirde.

Teasachadh is uisge teth

Feuch dè an taraif air a bheil 
thu

Dh’fhaodte gun dèan e diofar 
mòr a thaobh na phàigheas tu 
ma nì thu cinnteach gu bheil 
thu air an taraif lùthais cheart. 
Chan eil na diofar tharaifean 
co-ionann a thaobh phrìsean, 
ìsleachaidhean is teirmichean 
agus fiù ma bha taraif ceart 
dhut aig àm, dh’fhaodte gum b’ 
fheàirrde thu fear eile an-diugh.

	¤ Thoir sùil air an taraif agad 
o àm gu àm, gu sònraichte 
ma bhios tu faisg air crìoch 
bargain shocraichte.

	¤ Feuch a bheil taraif nas fheàrr 
aig an t-solaraiche a th’ agad 
an-dràsta no fiù solaraiche 
eile ma bhios sin nas saoire.

	¤ Faigh comhairle an-asgaidh 
’s neo-eisimeileach aig 
seirbheis earbsach do luchd-
caitheimh no seirbheis 
lùthais mar sin mur eil de 
dh’earbsa agad gluasad gu 
solaraiche eile leat fhèin.

Saoil am b’ fheàirrde thu 
meatair tapaidh?

Ma bhios meatair tapaidh agad, 
chì thu nas fheàrr na chaitheas 
tu de lùthas agus bidh e nas 
fhasa a stiùireadh.

	¤ Bidh pàtranan a thaobh 
caitheamh lùthais agus far 
am b’ urrainn dhut airgead a 
chaomhnadh nas fhollaisiche 
leis.

	¤ Cuiridh meatairean tapaidh 
dàta mu na chaitheas tu 
chun an t-solaraiche agad 
leotha fhèin, a’ dèanamh 
cinnteach gum bi na 
bilichean agad ceart is 
stèidhichte air na chaith thu, 
seach tuairmeas.

	¤ Ma bhios meatair tapaidh 
ro-phàighidh agad, bidh e nas 
fhasa barrachd airgid a chur 
ann agus sùil a chumail air a’ 
bhalans on taigh.

Mar is trice, cha chosg e dad 
meatair tapaidh a chur an sàs 
agus ma bhios fear agad, cha 
chùm sin thu o bhith a’ gluasad 
gu solaraiche eile.

Taraifean, meatairean is mar a chumas tu rian air  
cosgaisean lùthais

A’ cur aghaidh air dragh a 
thaobh fiachan lùthais

Cuiridh e dragh air duine 
sam bith mur urrainn dhut 
na bilichean lùthais agad a 
phàigheadh ach tha taic ri làimh. 
Mur an dèan thu a’ chùis air na 
bilichean agad:

	¤ Cuir fios gu solaraiche an 
lùthais agad cho luath ’s 
a ghabhas – tha còir aca 
taic a chumail riut, math 
dh’fhaodte gum mol iad 
plana ath-phàighidh dhut 
air an dèan thu a’ chùis, dàil 
pàighidh no na fiachan a chur 
gu neoini.

	¤ Na leig seachad bilichean no 
litrichean o sholaraiche an 
lùthais agad – dh’fhaodte 
gun cuir seo dàil air taic a 
tha ri làimh agus dh’fhaodte 
nach fhaigh thu cead air gach 
fuasgladh a th’ ann ri linn.

Buidsead agus roghainnean 
pàighidh 

Ma chumas tu buidsead 
sìmplidh, bidh barrachd smachd 
agad air airgead an taighe.

	¤ Cuir suimeannan beaga gu 
taobh airson na chosgas an 
lùthas a chaitheas tu.

	¤ Cùm sùil air na bilichean is 
seachain cuid dhen iomagain. 

	¤ Saoil am b’ fheàirrde thu 
pàigheadh le Direct Debit 
cunbhalach no meatair 
ro-phàighidh airson rian 
nas fheàrr a chumail air 
cosgaisean lùthais?

Faigh comhairle neo-
eisimeileach 

Tha comhairle an-asgaidh ’s 
dhìomhair mu dheidhinn airgid 
is fhiachan ri fhaighinn aig 
buidhnean neo-eisimeileach.

	¤ Bruidhinn ri comhairliche 
a fhuair trèanadh is innis 
dhaibh mun staing sa bheil 
thu, feuch dè na rudan as 
urrainn dhut dèanamh.

	¤ Cuir fios gu Charis – innsidh 
sinn dhut far am faigh thu 
taic, a’ gabhail a-staigh grunn 
sgeamannan a tha sinn a’ 
stiùireadh.

Fiachan is stiùireadh airgid

Bha brùthadh mòr air Tracey agus a cèile Mìcheal mun 
Dùbhlachd mar-thà.

Tha duilgheadasan slàinte 
fàd-ùineach orra agus cha robh 
cucar aca còrr is mìos agus 
bha e doirbh dhaibh biadh 
teth a dhèanamh mar sin no 
ithe gu cunbhalach. Nuair a 
bhris am fuaradair aca, dh’fhàs 
cùisean nas miosa buileach oir 
cha b’ urrainn dhaibh biadh a 
ghlèidheadh air dòigh shàbhailte 
agus chuir sin an àirde na bha iad 
a’ cosg air gròsaireachd.

Bha an dithis aca ann an dearg-
staing as aonais an dà acainn-
taighe riatanach seo. Cha robh 
airgead gu leòr aca acainnean 
ùra fhaighinn agus leis nach robh 
daoine eile aca a chuidicheadh 
iad, b’ fheudar dhaibh co-
dhùnadh doirbh a dhèanamh. 
Leis nach robh iomadh dol às 
aca, bha iad a’ beachdachadh 
air eàrlas air cucar a chur sìos 
agus oidhirp a dhèanamh a 

phàigheadh mìos air mhìos, a’ cur 
dàil air fuaradair ùr.

As aonais an dà acainn-taighe 
seo, agus le gach duilgheadas 
eile a bh’ aca, bha iad air an 
sàrachadh buileach agus dh’fhàs 
an cuid slàinte na miosa.

An dèidh dhaibh cluinntinn 
mu fhonn lùthais ‘Let’s Talk’, 
chuir Tracey roimhpe tagradh 
a chur. Bha e furasta tagradh a 
dhèanamh agus an àite daor-
bhreith fhuair iad cothrom 
an suidheachadh aca a 
mhìneachadh agus innse na tha 
a dhìth orra.

Chaidh an tagradh aca 
aontachadh gu luath agus fhuair 
iad na h-acainnean-taighe a bha 
dearg-fheum aca orra beagan 
an dèidh sin. Dh’fhuasgail an taic 
seo snaidhm mhòr nam beatha 
agus dh’fhàg sin an teaghlach air 
cùrsa beagan nas rèidhe.

Mar a tha an sgeul seo a’ 
sealltainn dhuinn, ma gheibh 
daoine taic ann an deagh àm le 
acainnean-taighe riatanach is 
an t-slàinte aca car cugallach, 
gun urrainn dhuinn dochann a 
sheachnadh agus gun a bhith 
a’ dèanamh sgrios air an urram, 
deagh shunnd agus neo-
eisimeileachd aca.

“Bha sinn air ar dubh-
shàrachadh agus cha robh fhios 
againn dè dhèanamaid. Rinn e 
diofar sa bhad, gun d’fhuair sinn 
cothrom an staing san robh 
sinn a mhìneachadh – thug sin 
faochadh mòr dhuinn.”*

*Luaidh air a tharraing ri chèile o na 
beachdan air fad aig Tracey a tha 
ag innse san fharsaingeachd mar a 
dh’èirich dhi

Taic ann an deagh àm airson rudan 
riatanach a dh’fheumas teaghlach

An d’fhuair thusa taic aig Charis a b’ urrainn dhut innse dhuinn mu dheidhinn? 
Cuir do bheachdan, dealbhan no videothan gu yourstory@charisgrants.com is

Tha Charis a’ stiùireadh sgeamannan a bheir taic do theaghlaichean a th’ ann 
an staing leis na bilichean lùthais aca. Tha iad seo a’ gabhail a‑staigh:

Fonn taic custamairean EDF
Bheir fonn EDF làn-taic do 
chustamairean a thaobh fiachan 
lùthais, a’ gabhail a-staigh 
planaichean pàighidh, taic 
ionmhasail, acainnean-taighe 
nach caith cus lùthais agus 
bathar blàths geamhraidh. 

Fonn lùthais E.ON Next
Tha fonn lùthais E.ON Next 
a’ gabhail a-staigh faochadh 
fhiachan agus solarachadh de 
dh’acainnean-taighe riatanach 
a lùghdaicheas na chaithear de 
lùthas agus bilichean.

Taic a bharrachd OVO
Tha Charis a’ cuideachadh OVO 
le lìbhrigeadh sgeama na taic 
a bharrachd aige, a’ gabhail 
a-staigh acainnean-taighe 
a tha èifeachdach a thaobh 
lùthais agus trusganan bathair 
a chuidicheas dachaighean le 
bhith a’ caitheamh nas lugha de 
lùthas agus a’ lùghdachadh nam 
bilichean aca.

Taic dachaighean pàirce
Bheir sgeama-ìsleachaidh 
nan dachaighean blàtha aca 
ìsleachadh £150 do dhaoine a 
tha airidh air is iad a’ fuireach far 
a’ ghriod agus aig nach eil làn-
chothrom air an taic lùthais a 
bhios aig a’ mhòrchuid. 

Fonn lùthais ‘Let’s Talk’
Tha fonn lùthais ‘Let’s Talk’ 
a’ toirt seachad comhairle 
’s acainnean-taighe do 
theaghlaichean a th’ ann an 
staing is iad airson acainnean ùra 
fhaighinn an àite feadhainn a tha 
briste no modailean nach bi cho 
daor gan ruith.

Na gabh dragh mur eil ainm 
an t-solaraiche lùthais agad 
gu h-àrd. Innsidh sinn dhut dè 
na sgeamannan a th’ aig na 
companaidhean lùthais eile agus 
mun taic eile a tha ri làimh.

Sganaich an còd QR no cleachd 
an ceangal air an duilleag 
eile, thoir fiosrachadh mu do 
dheidhinn dhuinn is cluinnidh 
tu uainn mun chobhair a th’ ann 
an uair sin.

A’ faighinn taic a bharrachd

Bruidhinn ri Charis fhèin airson barrachd taic is 
cuideachaidh fhaighinn.

Sganaich an còd QR no briog air 
a’ cheangal aig bonn na duilleige 
is cuir thugainn fiosrachadh mu 
do dheidhinn an sin.

A ghnàth, innsidh sinn dhut dè 
na sgeamannan taice a th’ ann 
agus an cuideachadh a bhios ri 
làimh math dh’fhaodte agus mar 
a dh’iarras tu e.

Tha cuid dhe na sgeamannan 
seo fo stiùir Charis ach tha 
feadhainn eile ann a tha na 
com-pàirtichean againn a’ 
lìbhrigeadh, a’ gabhail a-staigh 
companaidhean lùthais, 
carthannasan, comainn-
thaigheadais is riaghaltas 
ionadail.

A bharrachd air sin, gheibhear 
comhairle an-asgaidh a 
dh’innseas dhut mar a 
chaomhnas tu lùthas, mar a 
stiùirichear airgead agus mar a 
chuirear teachd a-steach gu làn-
fheum aig Charis fhèin agus aig 
grunn bhuidhnean a bhios sin a’ 
co-obrachadh leotha.

Na sgeamannan taice aig Charis

Clàraich airson barrachd taic
Cha leig thu leas ach tadhal air signup.charis.group no an còd QR a sganadh is am 
fiosrachadh a lìonadh.

Gheibh thu naidheachd mu na sgeamannan taice againn an uair sin agus an taic a 
bhios ri làimh math dh’fhaodte agus mar a dh’iarras tu e.

http://signup.charis.group

Clàraich airson barrachd taic
Cha leig thu leas ach tadhal air signup.charis.group no an còd QR a sganadh is am 
fiosrachadh a lìonadh.

Gheibh thu naidheachd mu na sgeamannan taice againn an uair sin agus an taic a 
bhios ri làimh math dh’fhaodte agus mar a dh’iarras tu e.

Innis dhuinne agus do chàch dè do bheachd air Charis. 

’S urrainn dhut lèirmheas a sgrìobhadh mu ar deidhinn air Trustpilot  
aig uk.trustpilot.com/evaluate/charisgrants.com

http://signup.charis.group
http://uk.trustpilot.com/evaluate/charisgrants.com

